Avgerð frá 28.06.2001, j. nr. 20S02-0014
- meting
- bygningur nýttur vinnuliga og privat
- avskriving
§ 18 og § 25 í avskrivingarlógini 
§ 3, stk. 8 í lógini um toll- og skattafyristing

· Samandráttur: Í 1992 keypti P/F F matr. nr. xx7, xx8 og xx9 í Tórshavn (íalt 599 fermetrar) frá skattgjaldara fyri kr. 5.235.906,23. Eftir um- og sambygging varð partur av ognini (120 fermetrar) seldur til dóttur fyri kr. 351.894,81 og seinni frámatrikuleraður til eigaraíbúð. Restin av ognini er tannlæknastova, handil og gallerí.
Skattliga metti T&S nevndu matr. nr. sum ein og sama bygning, sum bleiv nýttur til bæði vinnuliga og privat. Tí skuldu skattligar avskrivingar framyvir sambært T&S avgerast eftir § 18 í avskrivingarlógini soleiðis at eitt møguligt tap av íbúðarsøluni skuldi dragast frá avskrivingarbæra virðinum á ognini. Við hesum grundarlagi staðfesti T&S eitt tap hjá P/F F í samband við íbúðarsøluna uppá kr. 1.139.834. Hesa avgerð kærdi p/f F til kommunalu skattakærunevndina við pástandi um, at tapið í smb við søluna bert var 408.082. kr. Kommunala skattakærunevndin gav skattgjaldaranum viðhald.
Toll- og skattaráðið kærdi avgerðina til landsskattakærunevndina, sum gav T&S viðhald soleiðis, at avskrivingargrundarlagið fyri bygningin hjá p/f F verður at lækka við kr. 1.139.834. 

Landsskattakærunevndin viðgjørdi á fundi tann 28.06.2001 kæruna frá Toll- og Skattaráðnum móttikin 28.04.00, har avgerðin hjá Kommunalu skattakærunevndini, Øki frá 04.04.00 viðvíkjandi "sølu av íbúð til dóttrina" varð kærd til Landsskattakærunevndina.

Landsskattakærunevndin avgjørdi at geva Toll- og Skattaráðnum viðhald í kæruni.

Málslýsing:
Í 1992 keypti P/F F matr. nr. xx7, xx8 og xx9 í Tórshavn (íalt 599 fermetrar) frá eigara fyri ein skeytiskostna uppá tilsamans kr. 5.235.906,23. Eftir munandi um- og sambygging varð ein partur av ognini (120 fermetrar) sambært skeyti dagfest 30.07.1994 (yvirtøkudagur 01.01.1993) seldur til dóttrina fyri ein skeytiskostna uppá kr. 351.894,81 og seinni frámatrikuleraður til eigaraíbúð. Restin av ognini er tannlæknastova, handil og gallerí.

Í skattligum høpi metti Toll- og Skattstova Føroya omanfyri nevndu matr. nr. sum ein og sama bygning, sum bleiv nýttur til bæði vinnulig og privat endamál. Spurningurin um skattligu avskrivingarnar framyvir skuldu tískil sambært Toll- og Skattstovuni avgerast eftir § 18 í avskrivingarlógini (jvb. løgtingslóg nr. 52 frá 29.12.1971 við seinni broytingum) m.a. við teirri avleiðing, at eitt møguligt tap av íbúðarsøluni skuldi dragast frá avskrivingarbæra virðinum á ognini.

Við grundarlagi í nevndu § 18 í avskrivingarlógini, staðfesti Toll- og Skattstovan eitt tap hjá P/F F í samband við íbúðarsøluna uppá kr. 1.139.834, sum bleiv uppgjørt soleiðis: 

	Virðið á samlaðu ognini pr. søludagin
	7.686.341

	Virðið á íbúðini 120/599 av 7.686.341
	1.539.824

	- góðkendur søluprísur
	400.000

	Tap av sølu av íbúðini
	1.139.834


Hesa avgerðina kærdi P/F F til Kommunalu skattakærunevndina við m.a. pástandi um, at tapið í samband við søluna av íbúðini ikki var kr. 1.139.834, men harafturímóti kr. 408.082. Sum skjalprógv fyri pástandinum varð m.a. víst til "umbyggingarroknskap", sum viðvíkjandi íbúðini varð uppgjørdur soleiðis:

	Keypsprísurin fyri samlaðu ognina
	1.368.561

	Virðið á íbúðini (1/3 av samlaðu ognini)
	456.187

	+ umvæling av íbúðini
	351.895

	Samlaður kostnaður av íbúðini
	808.082

	- søla av íbúðini
	400.000

	Tap av søluni
	408.082


Í apríl 2000 avgjørdi Kommunala skattakærunevndin at geva kæraranum viðhald í kæruni við hesi grundgeving:
"Harafturat kemur, at hall við sølu av íbúðini er uppgjørt sambært skjalprógvi til kr. 408.082, ikki kr. 1.139.834, sum T&S kemur til.......og at munurin millum hesi bæði tølini er tann, at kr. 1.139.834 framkemur sum ein lutfalslig útrokning, meðan kr. 408.082 er uppgjørt sambært veruligum byggiroknskapi/skjalprógvi, sum sjálvsagt er týðandi og avgerandi í málinum." 
Toll- og Skattaráðið kærdi hesa avgerðina hjá Kommunalu skattakærunevndini til Landsskattakærunevndina. Í kæruni verður víst til ásetingina í § 18 í avskrivingarlógini sum sigur, at avskrivingarbæra saldovirðið á ognini skal ásetast í mun til lutfalsligu gólvvíddina (fermetratalið) av vinnuliga partinum av samlaðu ognini. Víst verður í hesum sambandi eisini til donsku "Ligningsvejledning" 1998, har m.a. er ásett, at "Fordelingen sker udelukkende på grundlag af antal etagemeter. Fordelingen kan ikki ske på grundlag af f.eks. rumindhold eller andet." (E.C.4.1.7.)

P/F F og Kommunala skattakærunevndin halda hinvegin fast við, at við grundarlagi í faktisku tølunum í málinum (byggiroknskapi/skjalprógvum) skulu einans kr. 408.082 dragast frá avskrivingarbæra virðinum av samlaðu ognini. Sum grundgeving fyri hesum pástandi verður m.a. sagt soleiðis: 

"Í samband við viðgerðina í Kommunalu skattakærunevndini hevur skattgjaldarin latið eina uppgerð yvir byggikostnaðin yvir íbúðina, og av hesum framgongur, at íbúðin stendur fyri einum lutfalsliga bíligum parti av byggikostnaðinum í mun til tann partin av ognini, sum ikki er seldur. Út frá hesi uppgerð verður hallið í samband við søluna kr. 408.082."

Harumframt varð eisini gjørt galdandi, at avgerðin hjá Toll- og Skattstovuni er bygd á meting, og tískil er fevnd av 2 ára fyrningarregluni í § 3, stk. 8 í Toll- og skattafyrisitingarlógini (løgtingslóg nr. 169 frá 30.12.1997). 

Toll- og Skattstovan hevur víst hesum pástandi aftur og sagt, at avgerðin ikki var bygd á meting men á "konstaterbara" fermetrastødd á einari ogn, umframt roknskapartøl. 

Seinni hevur P/F F eisini gjørt galdandi, at § 18 í avskrivingarlógini als ikki kann nýtast í hesum førinum. Sum grundgeving fyri hesum pástandi varð sagt, at íbúðin hjá dóttrini ongantíð hevur verið partur av ognini hjá P/F F, tí líka frá fyrstan tíð var ætlanin, at hesin parturin av ognini skuldu gerast íbúð hjá dóttrini. Í hesum sambandi varð m.a. víst á, at dóttirin sjálv fíggjaði keyps- og umbyggingarkostnaðin av íbúðini. Eisini varð víst á, at sambært løgtingslógini um eigaraíbúðir (Ll. nr. 11 frá 03.04.1970) er tað ein fortreyt fyri matrikulering til eigaraíbúð, at hetta upprunaliga var ætlanin við ognini.

Toll- og Skattstova Føroya hevur víst hesum pátandinum aftur við teirri grundgeving, at: 
"alternativar og eftirfylgjandi loysnir á eigaraviðurskiftunum á parti av bygningi, innibera onga alternativa loysn viðv. uppgerðini av lutfalsliga nýtslustignum á gólvvíddini í bygningi. Hetta merkir bert í stuttum, at felagsins skattligu avskrivingar skulu javnast sambært veruligu viðurskiftunum, nevniliga tá eitt lutfall uppstendur í nýtslustignum á bygningi."

Viðmerkingar og avgerð Landsskattakærunevndarinnar:
Landsskattakærunevndin legði innleiðingsvís til grund, at avgerð Toll- og Skattovunnar í hesum málinum ikki er bygd á meting soleiðis sum ásett í § 3, stk. 8 í Toll- og Skattafyrisitingarlógini, tí Toll- og Skattstovan hevur uppgjørt tapið av íbúðarsøluni beinleiðis við grundarlagi í gólvvídd, roknskapartølum og § 18 í avskrivingarlógini, sum eftir orðaljóðinum ikki gevur rúm fyri metingum.

Spurningurin um fyrning er sostatt ikki viðkomandi í hesum førinum. 

Viðvíkjandi spurninginum, um íbúðin hjá dóttrini er - ella nakrantíð hevur verið - partur av ognini hjá P/F F legði Landsskattakærunevndin til grund, at í skattligum høpi eru matr. nr. xx7, xx8 og xx9 at meta sum ein og sami bygningur, sum bæði verður nýttur til vinnulig og privat endamál. Landsskattakærunevndin legði í hesum sambandi dent á, at sambært skeytinum dagfest 30.07.1994, har íbúðin verður seld til dóttrina, stendur P/F F sum seljari. Harumframt er upplýst í málinum, at eisini íbúðin síðani 1992 hevur verið partur av avskrivingargrundarlagnum hjá P/F F av matr. nr. xx7, xx8 og xx9.

Talan er sostatt um ein bygning, sum felagið átti og kundi avskriva uppá sambært ásetingunum í § 18 í avskrivingarlógini. Hvat løgtingslógin um eigaraíbúðir ella møgulig onnur lóggáva viðvíkjandi matrikulering ella tinglesing ásetir, er ikki avgerandi fyri rættarstøðuna viðvíkjandi skattligu avskrivingunum sambært avskrivingarlógini. At dóttirin sambært roknskapinum frá 01.01-31.12.1992 eftir øllum at døma sjálv hevur fíggjað meginpartin av samlaða umbyggingarkostnaðinum fyri íbúðina uppá kr. 351.894,81, er sambært Landsskattakærunevndini ikki einstýðandi við, at dóttirin eisini var formligur eigari av íbúðini áðrenn 01.01.1993. Innskotið frá dóttrini uppá kr. 342.706,17 kann sambært Landsskattakærunevndina eins væl síggjast sum forskotsrindan av íbúðarkeypinum.

Tá tað sostatt sambært Landsskattakærunevndini er talan um ein og sama avskrivingarbæra bygning, er spurningurin, um tapið hjá P/F F í samband við søluna av íbúðini til dóttrini skal gerast upp eftir lutfalsligu gólvvíddini av samlaðu ognini, jvb. § 18 í avskrivingarlógini ella eftir faktisku umbyggingarútreiðslunum av íbúðini. Eitt tílíkt tap er samb. § 25 í avskrivingarlógini ikki frádráttarbært og skal tí dragast frá avskrivingarbæra virðinum.

Landsskattakærunevndin viðmerkti, at § 18 í avskrivingarlógini greitt ásetir, at um bert ein partur av einum bygningi verður nýttur til avskrivingarbær endamál, so kann skattlig avskriving verða gjørd fyri tann partin av útveganarpeninginum, sum lutfalsliga samsvarar gólvvíddini í nevnda bygningsparti. Sostatt skal gólvvíddin, t.v.s. fermetratalið á bygninginum nýtast sum býtislykil, og onki grundarlag er fyri at tulka § 18 soleiðis, at hesin "lutfalsligi útrokningarhátturin" einans skal nýtast, um onki annað nøktandi útrokningargrundarlag finst í málinum (t.d. veruligir byggiroknskapir ella annað skjalprógv).

Tá avgerðin hjá Toll- og Skattstovuni sostatt hevur greiða heimild í § 18 í avskrivingarlógini, avgjørdi Landsskattakærunevndini at geva Toll- og Skattaráðnum viðhald í kæruni, soleiðis at avskrivingargrundarlagið fyri bygningin hjá P/F F í 1993 verður at lækka við kr. 1.139.834.

Avgerðir Landsskattakærunevndarinnar eru endaligar innan fyrisitingina, men kunnu sambært § 25, stk. 5 í løgtingslóg nr. 169 frá 30.12.1997 um Toll- og skattafyrisiting leggjast fyri Føroya Rætt innan 3 mánaðir eftir fráboðan um avgerðina."

